
Ma l'ûrtima vedûta a caxonava

A-i duî bravi Spagnolli ûn dô profondo;

Gh'ëa un pâ de sbiri, ch'ô l'incadenava

E moen a-ô Scrovitô do nêuvo mondo!

E quello tratto indegno l'ordinava

L'ingrato re de Spagna furibondo;

E l'ammiavan sott'êuggio sghignazzando

Roldan, don Boile, Bovadilla e Ovando!

A questa scena, mentre ô genio ô vêu

Fâghe i commenti, ô resta brûsco e mûtto,

Comme ûn chi agge mâ in bocca e ch'ò no pêu

Parlâ forte o ciannin ninte do tûtto;

E ô s'è misso a tremmâ comme ûn figgiêu,

O quæ ô s'intoppa in t'ûn can grosso e brûtto;

E pe consenso e pe attrazion interna

Tremmava pù con lê tûtta a caverna.

Visto ô l'aveiva ô genio tenebroso

A quello punto ô spirito celeste,

Ch'ô gh'intimava in atto minaccioso

De troncâ quelle scene empie e fûneste,

Rappresentæ a-i eroi cö fin maizioso

D'alienâli da-i opee ûtili e oneste;

Bench'ëan storiche scene, e in parte e stesse

Ean pe sûccede, e parte ëan zà sûccesse.

Costreito ô tristo ô cede: ma fremendo

O se slansa fûrioso in sciö cratere,

Che gh'ëa de dato, do vulcan tremendo;

Là pe vendetta e pompa d'ûn potere

Fûnesto ô spinze con fracasso orrendo

De solfo ardente ûn globo immenso a-e sfere,

Che in zù poi dilûviando tutto ô lêugo

Circonvixin ô lastrega de fêugo.

